
É o momento, Ames merece máis 

As eleccións municipais de 2023 vanse celebrar nun momento de mudanzas relevantes no 

que atinxe ao modelo económico e social. A elección do vindeiro goberno local non se 

cingue, por iso, á escolla dun novo grupo de representantes públicos municipais para dirixir 

e administrar o concello de Ames durante un período de catro anos, senón que terá unha 

importante responsabilidade e tarefa: adoptar as medidas estratéxicas precisas para que 

o noso concello se adapte de forma plena ao novo marco de desenvolvemento e progreso 

económico e social.  

O BLOQUE NACIONALISTA GALEGO (BNG) afronta as vindeiras eleccións municipais en 

Ames dun xeito especial, ao sermos plenamente conscientes de que, perante as mudanzas 

que xa estamos atravesando (no eido climático, enerxético, mobilidade, tecnolóxico) 

tamén aparecen novas oportunidades. Porén, desde as institucións públicas, 

particularmente os concellos por seren as máis próximas ás persoas, non cómpre adoptar 

unha actitude pasiva ou meramente expectante, senón que esixe actuar con antelación, 

coa determinación precisa para converter ao concello nun axente máis das mudanzas que 

han de acordarse e que ademais estas revertan nun auténtico progreso social ao alcance 

de todas as veciñas e veciños, que contribúan por riba de todo á mellora do benestar e 

calidade de vida das maioría sociais e tamén a unha distribución equitativa dos recursos e 

da riqueza.  

Hai 19 anos, o BNG marcou un fito político neste concello, ao acceder ao goberno 

municipal en Ames. Por aquel 2004 non só se desterrou unha forma arcaica de facer 

política senón tamén viráronse as prioridades políticas que debían aplicarse desde a 

administración municipal. Pechouse un ciclo onde o concello era un partícipe máis dun 

modelo económico de desenvolvemento centrado no cemento, na proliferación de 

infraestruturas sen planificación, e que relegaba a prestación de servizos municipais ás 

persoas, practicamente inexistentes até esa data no que atinxe ao eido educativo, social 

ou deportivo-cultural. Nesa época, o BNG non enfrontou a responsabilidade de cogobernar 



Programa Electoral #AMES | Bloque Nacionalista Galego 

4 
 

Ames cunha visión simplemente  burocrática e meramente xestora, adaptada ao día a día 

e cun horizonte acoutado. Ademais diso, asentou as bases para unha mudanza estrutural 

das prioridades na distribución de recursos do concello, situándoa nas necesidades da 

maioría da poboación e, desde practicamente a “nada”, foron creándose servizos 

municipais centrados en atender as persoas e as súas necesidades nos eidos educativos, 

culturais, sociais, e hoxe o concello de Ames figura recoñecido en moitas estatísticas, 

ránkings, estudos, etc., como unha institución referente na asignación de recursos e 

xestión exemplar de programas nos eidos da educación, conciliación familiar, promoción 

da lingua e cultura galegas, fomento deportivo, protección do contorno ambiental e 

defensa ante incendios forestais, preservación e posta en valor do patrimonio histórico-

cultural, entre outros. 

Após dúas décadas, as actuais circunstancias que nos envolven, sobre todo aquelas 

vinculadas á transformación económica derivada do cambio climático e da transición 

enerxética, tamén obrigan a afrontar neste momento un programa electoral para o concello 

que non só abranga medidas específicas para os catro anos de mandato vindeiros, senón 

que estableza medidas estratéxicas para situar o concello de Ames na vangarda da 

sustentabilidade económica e ambiental, da igualdade social e da prosperidade colectiva. 

Ao longo do último mandato municipal, desde as áreas que o BNG tivo responsabilidade 

de goberno municipal, xa avanzamos neste camiño. Superada a nefasta pandemia, xa 

apreciamos a necesidade de sentar as bases e implementar políticas para unha mudanza 

estratéxica das políticas municipais, e comezar unha transición cara o modelo municipal 

do século XXI, pois se os tempos mudan, tamén -como actores políticos- temos que 

orientar para que as institucións non só se adapten a ditas mudanzas senón que sexan un 

axente relevante do cambio. Eis o exemplo da Axenda Urbana de Ames, impulsada desde 

a área de Rexeneración Urbana do concello de Ames, baixo a dirección do edil do BNG 

David Santomil, que amosa a nosa ambición para que este programa, e polo tanto a política 

municipal que o BNG execute en Ames nos vindeiros anos, non se caracterice soamente 

por un amplo detalle de medidas de curto alcance senón que serva alén diso para fixar o 

marco estratéxico para o progreso no noso concello ao longo das vindeiras décadas, 

asentado no compromiso dun desenvolvemento sustentábel, tanto desde a perspectiva 

económica como ecolóxica, e favorábel ás maiorías sociais. 

1. Consolidación urbana, mobilidade sustentábel e vivenda  

O desenvolvemento urbano e territorial de Ames tivo un punto de inflexión hai trinta anos 

cando comezou a expansión urbanística con motivo do incremento demográfico. O 

favorecemento da especulación urbanística ocasionado por unha planificación e 

ordenación territorial deixou un escenario ante o que convén actuar decididamente para 

reverter no posíbel as disfuncións que provoca a día de hoxe. 

Esta dinámica evidencia unha desconexión entre os distintos asentamentos do concello, 

particularmente os que contan con maior poboación (O Milladoiro e Bertamiráns) e a propia 

relación con barrios próximos da cidade de Santiago de Compostela.  A iso xúntase o 

illamento de zonas rurais do concello, que foron relegadas á hora de ter conexións 

públicas, por estaren unicamente conectadas a través do uso do automóbil privado. A 

maiores, este desaxuste na conexión entre zonas do concello está agravado polo 

implantación de vías de comunicación de alta capacidade que introduciron barreiras sen a 

corrección necesaria para minguar os seus efectos, e que cómpre reverter. 

Asemade, nos propios núcleos urbanos existe  unha configuración espacial ideada en base 

a potenciar o desprazamento motorizado. Mais unha remodelación con base a criterios de 

sustentabilidade e convivencia harmónica pode, ademais de mellorar a calidade de vida 

dos seus habitantes e visitantes, promover un incentivo ao uso do espazo público e á 

relación comercial. 

A política no eido do urbanismo e do territorio ten que focalizarse en medidas que impliquen 

unha variación destas dinámicas, para que agora Ames deixa atrás dun xeito definitivo o 

paradigma dun medre urbano sen orde e sen ter en conta as persoas para afondar nunha 

ordenación territorial centrada no benestar e calidade de vida das persoas, polo que desde 

o BNG de Ames propomos: 

1. Impulsar acordos e a cooperación coas administracións competentes no marco 

dun modelo territorial do concello con criterios de sustentabilidade territorial e 

ambiental, en particular: 

o Emprender as actuacións necesarias para desviar o tráfico non local dos 

principais núcleos urbanos, dun xeito particular atinxindo unha alternativa ao 

uso intensivo do tráfico ao paso do Milladoiro.  

o Reforma da rotonda das Galanas para garantir o desvío de vehículos 

pesados. 

2. Acometer unha planificación para a reordenación segura da circulación e do 

viario urbano para favorecer os desprazamentos a pé e en bicicleta e o 

transporte público. De xeito preferente actuarase no contorno das zonas e 

equipamentos de uso público: centros de ensino, centros de saúde, centros 

administrativos, centros sociais e culturais, parques e zonas verdes, etc. 

3. Cooperación cos concellos de Brión e Santiago de Compostela para mellorar os 

percorridos a pé e en bicicletas dos núcleos de Ames cos limítrofes deses 

concellos. 

4. Racionalizar e ordenar nas rúas e prazas a convivencia entre persoas, vehículos 

e elementos de mobiliario urbano (árbores, luminarias, bancos, etc.), e mellorar 

a calidade das instalacións (beirarrúas, pavimento, etc.) 

5. Promoción do uso peonil dos núcleos urbanos do concello, priorizando as obras 

de adecuación para favorecer os camiños seguros, a utilización da bicicleta e o 

desvío do tráfico rodado polas vías exteriores. 

6. Ampliar a rede de beirarrúas, camiños e viais no rural e melloraremos a súa 

comodidade e seguranza. En especial, darase prioridade á execución das obras 

necesarias en treitos de vías interurbanas con densidade de tráfico, no seu caso 

en colaboración con outras administracións (Piñeiro, Trasmonte, etc.) 

7. A redacción e inicio da execución dun Plan de Renovación Urbana do Milladoiro, 

que contemple: 

o A creación dun corredor de zonas verdes urbanas, con vexetación, 

mobiliario urbano e iluminación axeitada para potenciar o desfrute da 

contorno urbana por toda a poboación. 

o O incremento das zonas de lecer públicas, tamén co acondicionamento 

sustentábel das vías interiores coa ampliación das beirarrúas e arranxo dos 

pavimentos, entre outras, unha praza-rotonda verde no cruce Agro do 

Medio-Curuxa, ampliación do espazo verde na Agra do Medio e creación 

dun itinerario verde na zona non edificábel da rúa do Rego. 

o Remate da Travesía do Porto en base a un modelo de reforce a seguridade 

peonil (lombos, beirarrúas amplas, bancos, etc.) e conexión a través de 

rotondas coas rúas adxacentes. 

o Creación de aparcadoiros, entre outros, ampliación do aparcadoiro situado 

entre a Travesía do Porto e a Rúa dos Agriños a dúas alturas. 

o Ordenación e creación de viarios seguros ata o novo colexio de primaria e 

integración urbanística coa trama urbana. 

o O deseño de vías seguras escolares para o tránsito das nenas, mozas, nenos 

e mozos cara os centros docentes. 

8. E en Bertamiráns: 

o Corredor verde que una o parque do Ameneiral coa Travesa da Peregrina e 

a nova améndoa peonil. 

o Novo aparcadoiro na zona leste que substitúa o que se perde coa praza de 

abastos. 

o Vía peonil segura cara ao Concello de Brión. 

o Cubrición de parques infantís e zonas para o desfrute da xente maior. 

9. Ampliación das zonas verdes con espazos verdes de grande potencial ecolóxico 

(beiras do Sar, carballeiras da Agrela, etc.) nas proximidades dos dous núcleos 

urbanos e a exploración do artellamento de corredores ambientais de dimensión 

metropolitana que unan lugares de Ames con diversos puntos dos concellos 

limítrofes. 

10. Incremento do peso dos modos de transporte non motorizados (en especial 

carril-bici) e do transporte público nos desprazamentos motorizados, para atinxir 

a redución efectiva das emisións contaminantes e mellora da seguranza viaria. 

11. Impulsar un reforzo do transporte público, co traslado á Xunta do incremento e 

mellora das prestacións do autobús urbano con Santiago de Compostela. 

12. Implementación dun servizo de transporte a demanda nas zonas rurais, 

priorizando as persoas dependentes e maiores. 

13. Impulsar a cesión de espazos para a creación dunha política de vivenda 

protexida que permita aumentar o parque de vivenda en aluguer para colectivos 

con dificultades de acceso: 

o Por unha banda, desenvolverase o solo municipal dispoñíbel que estea 

clasificado para uso residencial para a creación dun parque público de 

vivendas. 

o Por outra banda, nas zonas próximas aos núcleos urbanos sen urbanizar, 

impulsarase a concertación cos propietarios para a conversión urbanística 

desas áreas destinadas de xeito prioritario á vivenda de promoción pública 

ou protexida. 

2. Políticas estratéxicas perante o cambio climático e a 

transición enerxética 

O cambio climático xa non é unha andrómena de ciencia-ficción. Os datos científicos 

evidencian o aumento das temperaturas, unha variación climática abrupta, motivada polas 

emisións de gases efecto invernadoiro na atmosfera, que tiveron un aumento exponencial 

nas últimas décadas nos países industrializados. 

A finais de 2015, adoptouse un acordo internacional, asinado por unha ampla maioría de 

países en París, para a redución dos gases efecto invernadoiro e o avance paulatino na 

descarbonización da economía.  

Para atinxir ese obxectivo a ferramenta fundamental é a transición enerxética, mudando o 

sistema de fontes de enerxías baseado os combustíbeis fósiles cara un alicerzado nas 

fontes renovábeis con nulas ou baixas emisións de carbono. 

A política municipal ten que contribuír a afianzar esta estratexia, e desde o BNG de Ames 

propomos: 

1. Implementar accións de coordinación cos concellos da nosa contorna para dar 

resposta acaída desde a óptica local aos riscos derivados do cambio climático. 

2. Aprobar un plan plurianual de riscos fronte á seca, que permita ter ferramentas 

para actuar nos casos de estío estremo con antelación e perspectiva científica. 

3. Adaptación dos espazos públicos para mitigar os efectos do cambio climático: 

o Continuar co renovación das luminarias e instalacións eléctricas para, por 

unha banda, atinxir unha redución do consumo eléctrico e, por outra, dotalas 

de infraestruturas de xeración de enerxía con fontes renovábeis. 

o Redución ao mínimo do consumo de enerxías a partir de combustíbeis fósiles 

para o funcionamento das instalacións municipais. 

o Estudo para implantación, para fornecer enerxía, dunha rede de biomasa 

municipal no contorno dos centros educativos e deportivos de Bertamiráns 

e O Milladoiro, e de placas solares nos pavillóns, colexios, casa do concello, 

cubertas de aparcadoiros, etc. 

o Instalación de sistemas de calefacción máis eficientes (biomasa, aerotermia) 

nos edificios e infraestruturas municipais.  

4. Fomento e apoio das comunidades enerxéticas para incidir no aumento da 

capacidade de enerxía eléctrica distribuída (e que consumirá o concello) a partir 

de fontes renovábeis locais.  

5. Apoio á mobilidade sustentábel: 

o Plan de redución do tráfico non necesario para contribuír á redución do de 

emisións contaminantes e a contaminación acústica. 

o Ampliación de sendeiros seguros para peóns e ciclistas 

o Favorecer a creación de aparcadoiros de bicicletas e de vehículos eléctricos 

o Posibilidade dun servizo municipal de préstamo de bicicletas 

6. Adopción dunha guía técnica para abordar a renaturalización dos espazos 

públicos urbanos, que serva de base para a redacción de proxectos municipais 

de obras, onde se terá en conta: 

o Emprego de materiais renovábeis, ou cando menos, que contribúan á 

redución da pegada de carbono. 

o A provisión de materiais con criterios de proximidade e fomento da economía 

circular 

o A eficiencia no posterior mantemento e conservación, especialmente 

coainstalación de elementos que contribúan á autosuficiencia enerxética.  

o  

o 

3. Sustentabilidade ambiental, xestión eficiente dos residuos e 

protección de espazos naturais 

A intensidade de determinadas actividades humanas nas últimas décadas deixou unha 

pegada negativa no medio ambiente. Alén dos estragos xa constatados polas emisións 

contaminantes e a súa afectación ao cambio climático, hai unha agresión aos ecosistemas 

e un aproveitamento excesivo de recursos naturais que compromete seriamente o 

benestar de xeracións futuras. Así, a sustentabilidade ambiental supón un compromiso de 

respecto polos ecosistemas, as paisaxes, os recursos e o patrimonio natural, de xeito que 

as necesidades presentes sexan atendidas sen comprometer o futuro das vindeiras 

xeracións. 

O BNG de Ames estará comprometido na xestión municipal co equilibrio entre o 

desenvolvemento económico e social coa protección do entorno natural, de xeito que se 

reduza a degradación ambiental. Para iso, adoptaremos desde a acción política local, nos 

servizos e competencias municipais, un enfoque que integre de forma transversal a 

protección do medio ambiente que contribúa á  calidade de vida e á loita contra a 

emerxencia climática. As medidas que propomos son: 

1. Asumir efectivamente a xestión municipal do ciclo integral da auga, consonte o 

acordado polo Pleno do concello, para dar un tratamento axeitado, eficaz e 

eficiente á utilización da auga en todas as fases (captación, distribución, 

saneamento e depuración). 

2. Aproveitar a xestión pública do servizo de augas para potenciar o financiamento 

de novas infraestruturas de abastecemento e saneamento ás zonas rurais que 

aínda non dispoñen deste servizo. 

3. Aplicar un modelo de xestión integral da auga que teña en conta o problema 

cíclico da seca e a súa previsíbel agudización nos próximos anos debido ao 

cambio climático: un novo modelo que coide os recursos hídricos (como fonte 



Programa Electoral #AMES | Bloque Nacionalista Galego 

12 
 

dunha inmensa riqueza biolóxica, paisaxística, social e económica que hai que 

preservar) e que comprometa as institucións e toda a sociedade na 

corresponsabilidade, no aforro, na reutilización e, en definitiva, nun uso racional, 

eficiente e sustentábel dos ecosistemas fluviais e da auga. 

4. Incrementar a capacidade de depuración da augas residuais para evitar a 

contaminación, coa reivindicación insistente á Xunta da ampliación da EDAR de 

Bertamiráns e de cara a emprender accións de rexeneración ambiental nas 

ribeiras do Sar. 

5. Realizar o tratamento específico das augas pluviais, nas zonas onde se dispón 

de redes separativas, así como transformar e completar a separación de pluviais 

e fecais onde aínda non estea executado. 

6. Implantar, coa axuda das novas tecnoloxías, un sistema de vixilancia e control 

da rede para evitar as perdas de auga e arranxar de xeito máis inmediato as 

deficiencias, tanto en abastecemento como saneamento. 

7. Colaboración coas traídas privadas e as comunidades de augas no sistema de 

abastecemento de auga no rural para garantir auga de calidade e en condicións 

de salubridade. 

8. Establecer zoas de especial vixilancia e prevención ante asolagamentos, 

incrementando a capacidade de retención de auga, na rede e no territorio, ante 

a maior recorrencia de chuvias intensa polo cambio climático. Particularmente, 

especial atención á chaira da Condomiña para reducir o risco de inundacións 

en Bertamiráns. 

9. Revisión e análise da xestión dos residuos pola Mancomunidade do Barbanza, 

logo de consumarse o ciclo do actual contrato. Para iso, realizarase unha 

auditoría a fondo que extraia conclusións sobre o seu funcionamento e aspectos 

de mellora. O BNG aposta por manterse neste modelo, coas seguintes 

premisas: 

o Un sistema de recollida que asegura unha separación de calidade dos 

biorresiduos e as demais fraccións. 

o Aposta decidida pola compostaxe, tanto doméstica como comunitaria para 

que alcance a toda a poboación. 



Programa Electoral #AMES | Bloque Nacionalista Galego 

13 
 

o Reformar as ordenanzas fiscais para dar prioridade á recollida de calidade, 

a autocompostaxe e a redución na produción de residuos. 

o Reforzar a xestión dos residuos especiais e dos grandes produtores, para 

intensificar a compostaxe e reutilización nas propias empresas e industrias. 

o Idear un programa de educación e sensibilización ambiental, en 

colaboración cos centros educativos e as entidades veciñais. 

10. Aumentar a dotación orzamentaria para ampliar a protección dos núcleos rurais 

e urbanizacións fronte aos incendios forestais, estendendo as zonas con 

árbores bombeiras en colaboración coas persoas residentes e persoas 

propietarias. Farase un esforzo especial para ampliar as franxas libres de 

vexetación e árbores pirófitas nas zonas residenciais, con plans de acción 

específicos para aquelas áreas residenciais máis poboadas.   

11. Investir e mellorar o contorno do Camiño de Fisterra, promovendo a protección 

das zonas estremeiras, a axeitada conservación do trazado e mellorando a 

seguridade das persoas camiñantes nas zonas de convivencia co tráfico 

motorizado 

12. Intensificar os labores de mellora ambiental nos contornos naturais do concello, 

mantendo a arquitectura tradicional e potenciando usos económicos que 

melloren a conservación e protección da paisaxe tradicional. 

4. Apoio ás empresas locais, á innovación tecnolóxica e á 

creación de emprego. A economía circular como eixo 

estratéxico 

O sistema económico foi evolucionando cara un modelo de consumo de produtos con 

menor vida útil, o aumento na xeración de desperdicio e residuos, e unha deslocalización 

na produción que implica a intensificación do transporte. Este modelo de actividade 

económica tamén acelera os procesos de maior impacto ambiental en relación co cambio 

climático. 

O BNG de Ames impulsará unha Axenda para a asunción dos postulados da economía 

circular na actividade do concello, e o impulso nas relacións económicas da veciñanza. A 

economía circular implica reforzar o partillamento, reutilización, renovación e reciclaxe de 

materiais e produtos existentes, alén de fomentar e impulsar as sinerxías locais para a 

produción, co que se intensifican os lazos entre as empresas locais e tamén entre as 

persoas consumidoras finais, neste caso a veciñanza de Ames, e o tecido industrial e 

comercial do concello e da comarca. 

As liñas de actuación no eido económico estarán presididas por esta idea, mais con todo 

avogamos por aplicar tamén medidas complementarias que abrangas todos os aspectos 

para o desenvolvemento económico que precisa o concello de Ames: 

1. Impulsar un acordo local para a creación de emprego desde unha perspectiva 

integrada e participada, en que se fixarán as directrices xerais básicas entre 

todos os axentes implicados, públicos e privados. 

2. Aposta pola creación de emprego público vinculado a servizos básicos locais 

para a poboación como vía para crear emprego estábel. 

3. Reforzar a planificación e cooperación cos concellos limítrofes, particularmente 

o de Santiago de Compostela, para a planificación e ordenación territorial de 

solo industrial, para xerar sinerxías conxuntas  á hora de atraer industrias e 

empresas.  

4. A participación nas distintas iniciativas e programas comunitarios experimentais 

de emprego en colaboración con entidades e concellos do noso ámbito 

comarcal para facilitar a inserción laboral en novos xacementos de emprego. 

Participación activa para a implantación de escolas-obradoiro centradas en 

recuperar a artesanía local, así como oficios especializados (cantaría, 

carpintaría de restauración, etc.) con alta demanda laboral e a recuperación de 

oficios que impliquen reparación, mantemento, reutilización e reciclaxe local de 

materiais e produtos usados. 

5. Apoiar as empresas locais que favorezan a inserción laboral de colectivos 

desprotexidos, impulsando na contratación de servizos  e obras co concello de 

empresas do terceiro sector ubicadas en Ames ou na contorna. 

6. Fomento de actividades no rural que promovan a fixación de poboación no rural 

e o aproveitamento dos recursos propios, en particular coa facilitación da 

implantación de pequenas empresas de primeira transformación da produción 

agraria (horta, madeira, cogomelos, carne, derivados lácteos, etc.). 

7. Dotación dunha praza de abastos que sirva de escaparate digno ao produto 

local nunha contorna de lecer. 

8. Promoción do consumo local nos comedores de centros e servizos dependentes 

do concello. 

9. Apoiar e dinamizar o comercio local de proximidade por ser un elemento de 

cohesión social nas zonas urbanas do concello, levando a termo   iniciativas 

municipais de incentivación do consumo no pequeno comercio fronte ás 

grandes superficies comerciais e incentivando a compra de produtos locais e 

galegos. 

10. Interlocución co sector do comercio de proximidade na modernización das 

técnicas e medios de comercialización, así como na redución dos custos que 

soporta o pequeno comercio e no asesoramento ao acceso a as fontes de 

financiamento, formación dixital e modelos innovadores de negocio e da xestión 

avanzada. 

11. Promover accións de fomento para o coñecemento de Ames para a poboación 

residente para que exerzan de embaixadores turísticos do concello  

12. Potenciar a rehabilitación, restauración e humanización dos núcleos tradicionais 

do concello, así como o aproveitamento do patrimonio arquitectónico en 

desuso, para mellorar a posición de Ames como atractivo turístico. 

13. Progresiva eliminación das zonas do rural sen acceso de banda larga de 

internet, e interlocución coas operadoras de telecomunicacións para a mellora 

dos servizos por igual en todo o concello. 

14. Coadxudar desde o concello nas estratexias de I+D+i como un dos eixos 

fundamentais, formando e educando a cidadanía para romper a fenda dixital e 

favorecer o acceso a todas as políticas públicas e ás oportunidades que se 

desenvolvan no plano dixital. 

15. Impulsar un plan de medidas de ámbito municipal orientadas á mellora dos 

transportes e as comunicacións, de servizos tecnolóxicos e avanzados ás 

empresas. 

5. Benestar social: políticas sociais para a igualdade e a 

inclusión social 

As políticas sociais son a principal ferramenta para desenvolver un sistema de benestar 

equitativo da sociedade. Por iso, desde o concello de Ames consideramos prioritario 

priorizar as actuacións que teñen por finalidade mellorar a calidade e vida das persoas e 

favoreceremos a dotación de suficiente financiamento local. 

Na actualidade as políticas sociais en sentido amplo son en realidade un exemplo das 

denominadas políticas multinivel, onde os concellos tamén partillan competencias con 

outras administracións. 

A COVID-19 evidenciou en que situación de desprotección na que se atopan as persoas 

maiores,  singularmente aquelas que perden autonomía por causa da súa idade. O concello 

de Ames ten un déficit evidente de prazas para a atender as persoas maiores nesa 

situación, que ademais ten que ser resolto de xeito prioritario dada a transición 

demográfica do noso concello, como acontece con outras sociedades, cara a poboacións 

de máis avanzada idade. E igualmente, a pandemia multiplicou as doenzas mentais, o que 

veu a agravar a situación de falla de medios do sistema público de saúde para dar resposta 

á situación.   

Outros dos eixos da acción social do BNG será a redución da pobreza e o risco de 

exclusión social. 

1. Reforzar o departamento de servizos sociais municipal, aumentando os recursos 

humanos necesarios para unha atención de calidade e equitativa entre as 

persoas máis necesitadas. 

2. Aprobar un plan integral para as persoas maiores, orientado cara un 

envellecemento saudábel e activo, facilitando a autonomía persoal das persoas 

maiores de Ames e a participación social na vida comunitaria. Este plan 

contemplará que a perspectiva de idade estea incorporada en todas as políticas 

e actuacións municipais. 

3. Ampliar outros programas e servizos de información e atención a persoas de 

idade: Xantar na Casa, tele-asistencia, transporte a demanda. 

4. Impulsar a creación dun centro de día público terapéutico para as persoas 

maiores en Ames de xeito prioritario, e mais dun centro de terapia ocupacional 

para persoas con algún trastorno mental grave. 

5. Sensibilizar a respecto das necesidades de persoas con diversos espectros e 

sensibilidades especiais. Deseño de períodos libres de ruído en festas e outros 

eventos para o desfrute destas persoas.   

6. Aprobar un Plan de emerxencia social para o concello co obxectivo de paliar as 

situacións de pobreza existentes no concello. O Plan incluirá medidas efectivas 

de natureza económica como o cumprimento dos prazos para o cobro da RISGA 

ou programas de vivenda efectivos que garantan que ningunha persoa ou familia 

será desafiuzada da súa vivenda.  

7. Aumentar as dotacións económicas destinadas ás axudas para situacións de 

emerxencia social para atender a máis persoas e para poder afrontar todo tipo 

de gastos de primeira necesidade . 

8. Articular programas de Intervención Comunitaria en lugares de especial 

problemática social, en colaboración co movemento asociativo, ONG-sociais e 

colexios profesionais. 

9. Esixir da Xunta o confinanciamento necesario para a ampliación do Servizo de 

Axuda no Fogar a todas aquelas persoas con grao de discapacidade e 

dependencia recoñecida. 

10. Para as persoas con mobilidade reducida, facilitar o transporte público adaptado, 

mellorar a accesibilidade das  beirarrúas, dotar máis prazas de aparcadoiro  PMR e 

conseguir unha maior accesibilidade nos locais de lecer e comercios. 

11. Incorporar, de xeito progresivo, a perspectiva de xénero no orzamento municipal.  

12. Favorecer o acceso ao mercado laboral das mulleres en risco de exclusión social 

e con cargas familiares, 

13. Facilitar un programa de apoio e acceso ao traballo das persoas que desexen 

abandonar a prostitución. 

6. Ames, referente en política educativa municipal 

Dende o BNG entendemos a educación como un proxecto integral para os nenos e nenas, 

que necesita non só con coñecementos senón tamén a transmisión de comportamentos, 

actitudes e valores, dende unha perspectiva innovadora, de empregabilidade, de creación 

de cidadanía, de igualdade de oportunidades, de tolerancia e respecto. A través da 

educación, o noso obxectivo é crear unha sociedade mellor. 

Ames é hoxe unha referencia en política educativa municipal mesmo a nivel estatal, dende 

que o BNG gobernou por vez primeira en 2003-2007 e impulsou o noso modelo educativo 

e de conciliación, asumindo mesmo competencias que nun principio corresponden a 

outras institucións. Abonde o dato de que Ames inviste en Educación o 20% do orzamento 

municipal. Nos últimos oito anos, dende a nosa responsabilidade de novo nesta materia, 

perfeccionamos todos os seus aspectos:  

 Dotación de novas prazas escolares, para achegalas ás necesidades: Xestións de 

solo municipal para novos equipamentos educativos, como para o novo CEIP do 

Milladoiro; e de investimentos para a ampliación de centros escolares como o CEIP 

Agro do Muíño ou o Instituto de Ames.  

 Aposta polas escolas unitarias de Ortoño e Covas coa dotación do servizo de 

comedores escolares e de conciliación. 

 Plan de mantemento constante e melloras en todos os centros educativos, 

executados polo concello e a Xunta, respectivamente. 

 Mellora da seguridade e organización do tráfico na entrada e saída dos centros 

escolares.  

 Crecemento sustentable dos programas Bos días, Tardes Divertidas, e os lúdicos 

de vacacións para apoiar de conciliación da vida familiar e laboral, asegurar a 

atención alimentar aos nenos e nenas en risco de exclusión, e promover a 

educación integral (seguridade, a integración e igualdade, os dereitos sociais, 

concienciación ambiental, actividades culturais ou deportivas). 

 Ampliación da Rede Municipal de Comedores Escolares co novo comedor escolar 

no CEIP A Maía e aposta pola súa sustentabilidade, coa implantación experimental 

da compostaxe dos restos orgánicos.  

 Mellora da calidade do servizo de comedores: uso de produtos locais, control dos 

contratos de concesión (ratios monitor-alumnos) e certificación do Km 0. 

 Criterios sociais: Tramos de renda progresivos nos programas de conciliación.  

 Participación na política educativa de todos os axentes da comunidade educativa a 

través do Consello Municipal de Educación.  

Para o vindeiro período 2023-2027 afondaremos nestes aspectos: 

1. Mellora da oferta de prazas escolares coa ampliación do CEIP Agro do Muíño. 

2. Corrección das eivas que lle poidan corresponder ao Concello no CEIP da Barouta 

e xestións para que a Consellaría de Educación asuma o que lle corresponder. 

3. Urbanización, mellora da seguridade e da organización do tráfico arredor da nova 

escola do Milladoiro. Creación dun sendeiro escolar. 

4. Maior sustentabilidade da Rede de Comedores coa dotación dunha cociña central 

e a implantación total da compostaxe dos residuos producidos. 

5. Ampliar a oferta formativa municipal, demandándolle á Xunta a implantación de 

ciclos de formación profesional, en sinerxía cos principais sectores empresariais de 

Ames, e co obxectivo de crear emprego local e de calidade para a mocidade. 

6. Criterios sociais: Mellora dos programas de dotación de libros e material escolar; 

bancos de libros e material. Dotación eficaz e discreta de bolsas para estudantes 

con situacións precarias nos estudos de bacharelato, formación profesional e 

universidade. Ampliación do apoio a nenos/as con necesidades especiais. 

7. Colaboración cos centros para a posta en marcha de programas educativos de 

incentivación da autonomía e da participación das nenas e dos nenos e de creación 

de comunidades de aprendizaxe: toma en consideración das opinións dos nenos e 

nenas a respecto de asuntos que lles afecten directamente, hortas escolares, apoio 

entre iguais (tarefas escolares, lectura, coidados...), fomento de relacións 

interxeracionais, etc. Proposta de actividades de aprendizaxe-servizo incluídas no 

currículum que creen conciencia sobre a capacidade de participación e 

transformación social e que contribúan a detectar necesidades sociais, ambientais, 

culturais, informativas... e a poñerlles solución.  

8. Ampliación e mellora da formación para o persoal das escolas infantís municipais. 

Oferta formativa para todo o profesorado do municipio en determinadas liñas de 

interese para o Concello.  

9. Aproveitamento dos centros educativos fóra do horario escolar e das actividades 

desenvolvidas polas ANPA, para actividades sociais, lúdicas, culturais ou 

deportivas cos correspondentes mecanismos e procedementos.  

7. Cultura, patrimonio e lingua como base da nosa identidade  

A nosa identidade como galegos e galegas consiste nunha maneira propia de ser e estar 

no mundo, mais que debe evolucionar e adaptarse para seguir viva. Dela forman parte 

moitos ingredientes, pero sen dúbida a cultura, o patrimonio e a lingua son fundamentais.  

A política do BNG de Ames en materia de cultura parte do concepto de democracia 

cultural, da integración de sensibilidades diferentes nun proxecto non elitista, participativo, 

en que poidamos ser non só espectadores/as senón tamén protagonistas e creadores/as, 

e que nos identifique a todos e todas como amesáns e galegos/as.  

No BNG coidamos que unha política cultural verdadeiramente enraizada no país contribúe 

a manter e alimentar a nosa identidade, a coñecernos e valorarnos como pobo. Pero a 

política cultural tamén ten unha compoñente de desenvolvemento social e económico. Por 

estas razóns, a nosa política cultural: 

 Insírese na nosa realidade social e lingüística, en diálogo igualitario con outras 

linguas e culturas. 

 Baséase na investigación, no impulso á produción propia e á creación de cultura, 

na súa promoción e difusión. 

 Busca apoiar e contribuír ao afortalamento da industria cultural galego nas súas 

diferentes manifestacións: teatro, audiovisual, música, danza, literatura, banda 

deseñada, plástica, moda, patrimonio, cultura tradicional... 

 Apoia o asociacionismo, procurando a rendibilidade social do traballo cultural. 

A mellora nas infraestruturas culturais (casas da cultura, a Factoría...) e na billeteira 

electrónica; a consolidación das escolas municipais de Música e de Teatro, a variada 

programación cultural incluíndo teatro, cinema miúdo e para adultos, jazz, presentacións 

literarias, exposicións de arte, maxia...; a dinamización das bibliotecas; o apoio ás 

asociacións culturais ou o fomento da cultura tradicional levadas a cabo nestes últimos oito 

anos poden aínda beneficiarse de novos impulsos. Propoñemos as seguintes actuacións: 

1. Elaboración do mapa cultural de Ames, que faga un balance exhaustivo dos 

equipamentos e infraestruturas do Concello para a intervención cultural, que sirva 

de base a un plan de necesidades en infraestruturas e equipamentos. 

2. Fomento da investigación, a creación e a produción artística mediante liñas de 

axudas, residencias e a posta en marcha dun laboratorio aberto, con ferramentas e 

recursos. 

3. Programación de encontros de artistas para favorecer o  intercambio e a creación 

de redes e colectivos de creadores/as.  

4. Impulso da aparición de bandas, orquestras e grupos teatrais locais a partir das 

escolas municipais de Música e Teatro e da dotación de coaching musical ás 

bandas usuarias da Factoría. 

5. Actualización do “Millarock” como festival de música en galego para a mocidade e 

como espazo para a difusión de creadores e creadoras novos de diversas 

manifestacións artísticas. 

6. Impulso a un novo evento de difusión e coñecemento da cultura tradicional. 

7. Diversificación dos cursos de introdución e as escolas culturais, así como da 

programación, para todo tipo de persoas e disciplinas: danza, ciencia, tecnoloxía, 

literatura, audiovisual, plástica, videoxogo, banda deseñada, maxia...  

8. Ampliación do servizo prestado pola rede municipal de bibliotecas: bibliobuses para 

as parroquias e préstamo a domicilio para as persoas que non poidan acceder 

fisicamente á biblioteca.  

9. Continuación dos programas de alfabetización e dinamización dixital, que acheguen 

transversalmente as novas tecnoloxías ás persoas e colectivos máis alleos ata 

agora (maiores, mulleres...) e que axuden a conseguir novas capacidades dixitais e 

así reducir a fenda dixital. 

Ames ten un patrimonio valioso que cómpre manter e difundir, polo que propoñemos as 

seguintes actuacións: 

1. Elaboración dun plan integral de recuperación, mantemento, sinalización, 

divulgación e promoción do patrimonio.  

2. Artellamento das rutas patrimoniais do Concello: petróglifos e outros achados 

arqueolóxicos, camiños portugués e fisterrán, a ruta rosaliana, a arquitectura 

popular (A Ponte Maceira -o noso BIC-, a restaurada Ponte Cabirta e o Sar, os 

núcleos de Lens, Pousada...) 

3. Dotación de bolsas de estudos e concursos sobre patrimonio, cultura, historia local, 

toponimia, economía, poboación, lingua, tradicións, memoria histórica... así como a 

súa divulgación, difusión e valoración. 

E como non podía ser menos, no BNG apostamos pola revitalización e potenciación da 

nosa lingua en todos os ámbitos, guiando transversalmente todas as actuacións do 

Concello.  

1. Completar o impulso do idioma na propia administración municipal e nos seus 

servizos. Posta en funcionamento da Comisión de Seguimento da Ordenanza de 

Impulso do Idioma e creación do Consello Sectorial Municipal de Normalización 

Lingüística. 

2. Continuar cos programas Apego e Modo Galego (este, en colaboración coa Real 

Academia Galega) para fomentar o uso do idioma entre a infancia e as familias en 

xeral, en todos os ámbitos (familiar, escolar, extra-escolar, lúdico). 

3. Continuación dos programas colaborativos para a mocidade Club de Debate, 

Enreguéifate, Youtubeir@s e lanzamento de actividades lúdicas para estimular o 

uso do galego entre a mocidade mediante a creación de grupos e redes de rapazas 

e rapaces, e en xeral para toda a poboación. 

4. Aproveitamento do estudo da toponimia de Ames cun programa para a súa difusión, 

posta en valor e reutilización como recurso de dinamización para toda a poboación. 

5. Continuación das actividades dirixidas á poboación procedente de fóra de Galiza 

para dar a coñecer a lingua e a cultura galegas, e facilitar a súa integración a todos 

os niveis (legal, laboral, administrativo, lingüístico-cultural, etc.). Creación de 

bancos de tempo para a aprendizaxe da nosa lingua.  

6. Promoción do uso do galego no sector socio-económico en colaboración coas 

entidades que o forman, continuando co Premio Lingua-Empresa e con medidas de 

fomento do uso do galego para aquelas empresas que asinen compromisos 

duradeiros ou ligadas a melloras na calidade.  

7. Continuar na liña de colaboración e cooperacion con outras entidades locais a 

través da asociación Alingua. 

8. Ames, o concello da mocidade 

A mocidade de Ames, coma a galega en xeral, non só medrou primeiro coa crise 

económica mundial, senón coa posterior crise provocada pola COVID. Esas circunstancias 

negativas agudizaron a precariedade laboral e a escaseza e elevado prezo da vivenda. A 

combinación impide a emancipación xuvenil e atrasa proxectos vitais, ou arrastra a 

mocidade cara á emigración, á busca de mellores oportunidades: máis de 200.000 mozos 

e mozas galegas están fóra. 

Por riba, as mozas e mozos padecen o contraste de formaren parte dunha sociedade cada 

vez máis hiperconectada e asemade incomunicada, na que as redes sociais poden exercer 

unha gran presión (aspecto, acoso, etc.) e tamén conducir ao illamento social. Presión, 

illamento e imposibilidade da emancipación acaban por provoca malestar e problemas na 

saúde mental, cando non dependencias, da nosa xente nova. 

O BNG traballará para que a nosa mocidade poida desenvolver os seus proxectos de 

vida e ter oportunidades laborais, formativas e de lecer en Ames. 

1. Acceso da mocidade ao traballo: Reivindicación de ciclos de formación profesional no 

noso Concello, aliñados coas empresas locais innovadoras e creadoras de emprego. 

Apoio a proxectos de auto-emprego e de economía social. Fomento da participación 

da mocidade no viveiro municipal de empresas, fundamentalmente baixo fórmulas 

cooperativistas. Apoio ás iniciativas empresariais e proxectos que xeren emprego 

xuvenil. 

2. Acceso á primeira vivenda mediante a cesión de solo público para a construción de 

vivendas en réxime de alugueiro cunha reserva para xente moza. 

3. Estratexia de promoción da saúde e benestar da mocidade. Sensibilización e 

información sobre os trastornos mentais e políticas de prevención. Prevención contra 

os trastornos alimentarios (anorexia, bulimia...) e dependencias (drogas, xogos, 

móbiles...). Formación afectivo-sexual. Prevención de enfermidades de transmisión 

sexual, anticoncepción.  

4. Prevención do maltrato e mellora na detección de situacións de risco para menores. 

5. Fomento da práctica do deporte entre a mocidade: novas escolas deportivas 

municipais coa inclusión de modalidades coma o skate-board, parkour, deportes 

tradicionais galegos como o fútbol gaélico; artes marciais. Novas instalacións 

deportivas (rochódromos, skate...).  

6. Fomento da mobilidade sostible. Liñas de autobuses nocturnas durante a fin de semana 

e noutros eventos de relevancia. Exploración de fórmulas para compartir transporte 

privado. Fomento do uso da bicicleta cun servizo municipal de préstamo. 

7. Apoio á auto-organización e os proxectos de creación cultural da mocidade en todas 

as súas manifestación: teatro, pintura, escultura, danza, graffiti, audiovisual, banda 

deseñada, videoxogos, arte dixital, música electrónica, circo, etc. Dotación de axudas 

e bolsas de estudo para proxectos. Apoio á difusión a través da radio e demais medios 

municipais, así como da programación cultural do Concello. Impulso á Factoría coa 

dotación de coaching musical. Actualización do Millarock para convertelo nunha 

mostra de cultura xuvenil. 

8. Sensibilización e concienciación cara á lingua galega mediante actividades lúdicas e 

educativas, e afortalamento do seu uso mediante a creación de grupos e redes de 

mozos e mozas. 

9. Avanzar en transparencia e participación e apostar pola xestión 

pública 

O BNG comprométese a completar a implantación dun goberno aberto e participativo, 

combinando a extensión das comisións municipais, a consulta ás entidades sociais, 

culturais, deportivas e veciñais representativas e o aproveitamento das novas tecnoloxías 

de información e comunicación. E tamén nos comprometemos co exercicio ético do 

goberno local, o cal se poderá xulgar mediante un maior impulso á transparencia e 

mediante o afianzamento dos mecanismos de control, avaliación e rendición de contas dos 

fondos municipais e das políticas públicas. 

1. Creación das comisións municipais previstas no Regulamento de participación nas 

áreas en que aínda non existen. Reactivación das comisións con menor 

funcionamento. 

2. Recuperación dos orzamentos participativos, con ampliación da súa dotación e 

maior variedade de ámbitos. 

3. Impulso á participación mediante formación a través de escolas de participación, 

información e dinamización. 

4. Mellora da web municipal. Accesibilidade universal. Publicación de datos en 

formatos abertos. 

5. Aprobación da Ordenanza sobre transparencia. Garantía da publicación de datos 

sobre a tipoloxía de contratos adxudicados a través dos procedementos previstos 

na lexislación de contratos do sector público; da publicación de datos (inicio, prazo 

de execución, estado, orzamento, evolución) sobre as obras e infraestruturas máis 

importantes, e da información relativa á rendición de contas para coñecer o grao 

de cumprimento dos compromisos de goberno durante o mandato. 

6. Inclusión nos orzamentos municipais de indicadores obxectivos que sirvan para 

avaliar e medir a eficacia dos gastos e investimentos. Avaliación das políticas e 

revisión daquelas que presenten resultados diverxentes dos obxectivos propostos. 

7. Orientación dos orzamentos municipais ao gasto estratéxico.  

8. Impulso ao funcionamento da Empresa municipal da auga, como exemplo da boa 

xestión pública. Estudo da posible extensión do modelo a outros eidos de xestión 

de servizos públicos.  

9. Mellora da administración electrónica e extensión a un maior número de trámites. 

10. Cartas de servizos municipais para mellorar a calidade na atención á cidadanía. 

11. Implantación dun servizo de control dos servizos públicos prestados por empresas 

privadas, a fin de garantir tanto as prestacións pactadas nos pregos como a 

facturación consonte a ditas bases de contratación. 

12. Aprobación dunha instrución de contratación pública no concello, para someter 

todos os contratos á publicidade e concorrencia. Alén do que xa esixe a lei de 

contratos do sector público, publicar na web municipal os contratos negociados 

para que quen o desexe poida presentar ofertas. Creación dunha bolsa municipal 

de provedores para contratos menores e urxentes, para que poidan presentar 

ofertas en todas as licitacións do concello. 

13. Impulso ás cláusulas sociais e de fomento do emprego local nas licitacións do 

concello.  

14. Revisión e auditoría de todos os grandes contratos de subministracións, 

particularmente no eido da electricidade, enerxía e telecomunicacións. Impulso á 

licitación con cooperativas enerxéticas para a subministración de equipamentos 

públicos e establecemento de inspeccións e controis rutineiros na aplicación das 

tarifas das multinacionais de servizos. 

15. Mantemento de bonificacións tributarias a persoas e familias en situación de 

emerxencia, sen que por iso perdan o dereito aos servizos municipais. Revisión dos 

copagamentos en servizos sociais, establecéndoos no mínimo legal imprescindíbel 

para as persoas con pensións mínimas.  

16. Publicación dos morosos e debedores de impostos locais que sexan reincidentes 

ou de maior contía. 

17. Adaptación da relación de postos de traballo municipais ás necesidades actuais. 

18. Rematar o proceso de estabilización laboral no concello. 

 

 

 

 

 

 

 

 

 

 


